
Azərbaycan postmünaqişə gündəliyinin 
formalaşmasında sülh çağırışlarına əsaslanır
(əvvəli 1-ci səhifədə)

Onu da xatırladaq ki, dövlətimizin 
başçısı savaş dövründə Ermənistana 
işğal etdiyi ərazilərmizdən qeyd-şərtsiz 
çıxandan, yaxud bununla bağlı tarix 
bildirəndən sonra Vətən müharibəsini 
dayandıracağı mesajını verirdi. Bu, 
əlbəttə, bir tərəfdən Azərbaycanın 
güclü iradəsi, hərbi qüdrəti ilə bağlı 
idisə, digər tərəfdən ölkəmizin müstəqil 
siyasət aparmasından irəli gəlirdi. Digər 
tərəfdən, döyüşlər getdiyi müddətdə 
Azərbaycana güclü təhdidlər, təzyiqlər 
göstərilirdi. Ermənistan ordusu dö-
yüş bölgəsindən kənar yaşayış 
məntəqələrimizi ağır silahlardan atəşə 
tutmaqla genişmiqyaslı dağıntılar 
törədir, dinc sakinlərin həyatlarına 
son qoyurdu. Ancaq bunlar ölkəmizi 
haqq yolundan, ədalət savaşından 
çəkindirmirdi. Çünki dövlətimizin baş-
çısının qeyd etdiyi kimi, Azərbaycan 
Ordusu haqq mübarizəsi–tapdaq 
altındakı torpaqlarımızın düşməndən 
təmizlənməsi, ərazi bütövlüyümüz  
uğurunda müharibə aparırdı. Bir sözlə, 
Prezident İlham Əliyevin rəhbərliyi ilə 
müzəffər silahlı qüvvələrimiz güclü 
iradə, əzm, qəhrəmanlıq, xalqımız isə 
birlik, həmrəylik, milli qürur, ləyaqət 
nümayiş etdirirdi.

Ölkə rəhbəri “Ağıllı kənd” 
layihəsinin birinci mərhələsi üzrə 
açılış mərasimindəki çıxışında Vətən 
müharibəsindən ötən müddətdə regi-
onda yaranan geosiyasi vəziyyətə də 
toxunaraq, Azərbaycanın postmünaqişə 
gündəliyinin formalaşmasında sülh 
çağırışlarına əsaslanıldığını diqqətə 
çatdırıb. Dövlətimizin başçısı deyib: 
“Biz Dağlıq Qarabağ münaqişəsini həll 
etmişik. Dağlıq Qarabağ münaqişəsi 
həll olunub. Qaldı ki, Dağlıq Qarabağ 
inzibati ərazisinə, bu ərazi Azərbaycan 
ərazisində yoxdur. Ona görə beynəlxalq 
qurumların leksikonunda Dağlıq 
Qarabağ sözü yoxdur və son Brüssel 
görüşü bunu bir daha göstərdi. Düz-
dür, Ermənistanda indi bu məsələ ilə 
bağlı yenə də hay-haray qaldırıblar və 
necə deyərlər, başlarını divara vururlar, 
amma bu, reallıqdır və onlar bu reallıqla 
barışmağa məcburdurlar”.

Ölkə rəhbəri həmin nitqində keçmiş 
Dağlıq Qarabağ münaqişəsinin həlli 
ilə Minsk qrupunun da öz fəaliyyətini 
başa vurduğunu bir daha bildirib. Yeri 
gəlmişkən, dövlətimizin başçısı haqlı 
olaraq dəfələrlə Qarabagın işgal-
dan azad olunmasına Azərbaycan 
siyasətində hər zaman prioritet 
istiqamət kimi yanaşıldığını qeyd edib. 
Həmçinin münaqişənin həllinə məsul 
ATƏT-in Minsk Qrupuna böyük ümidlər 
baglansa da, gözləntilərin özünü 
dogrultmadığını söyləyib. Prezident 
İlham Əliyev, həmçinin həmsədr ölkələr 
tərəfindən İkinci Qarabağ müharibəsinə 
qədər 28 il ərzində adı çəkilən 
təsisatın təmsilçiləri Azərbaycana 
və Ermənistana çoxsaylı səfərlər 
etsələr də, vəziyyətin müsbətə doğru 
dəyişmədiyini vurğulayıb. 

Bütün bunlara baxmayaraq, 
münaqişə hərbi yolla heç bir dəstək, 
yardım olmadan aradan qaldırıldı, xal-
qımız tarixi ədaləti bərpa etdi və Minsk 
Qrupunun uzun bir müddətdə reallaşdı-
ra bilmədiyi haqq-ədaləti Prezident, Ali 

Baş Komandan İlham Əliyevin rəhbərliyi 
ilə Azərbaycan Ordusu 44 günə 
gerçəkləşdirdi. Bununla Azərbaycan 
güclü dövlət, böyük xalq olduğunu 
bütün dünyaya göstərdi, müharibədən 
sonra isə Cənubi Qafqazda və eləcə 
də, qlobal arenada yeni reallıqların 
əsasını qoydu. 

Qeyd etmək yerinə düşər ki, 
möhtəşəm zəfərimizdən sonra dünya 
Azərbaycana çox böyük maraq göstərir. 
Ölkəmizdə biznes əlaqələri yaratmaq 
istəyi ifadə olunan müraciətlər getdikcə 
artır. Bu, eyni zamanda, dünyada 
Azərbaycanın nüfuz göstəricisinin bariz 
nümunəsidir. Hazırda iqtisadiyyatımız 
sürətlə inkişaf edir, dayanıqlıq təmin 
olunur, əlverişli biznes mühiti, saglam 
rəqabət və sabitlik ölkəmizə göstərilən 
maragı şərtləndirir. 

Bu gün işğaldan azad edilən Qara-
bağ və Şərqi Zəngəzur postmünaqişə 
dövrünü yaşayır. Bu mərhələnin 
gündəliyini dövlətimizin başçısının 
vurğuladığı kimi, Azərbaycan diktə 
edir, ölkəmiz müharibədən keçən 
ilyarım ərzində nəyi istəyirsə, ona 
da nail olur. Bütün dünya, aparı-
cı ölkələr və beynəlxalq təşkilatlar 
tərəfindən yeni reallıqlar qəbul edilir. 
Bu, Azərbaycanın çox böyük siyasi 
uğurudur. Respublikamızın gündəliyi 
artıq aparıcı beynəlxalq təşkilatlar 
tərəfindən də əsas kimi götürülür. Bütün 
bunlarla bağlı Prezident İlham Əliyev 
Ağalı kəndində keçirilən mərasimdəki 
nitqində diqqətə çatdırır: “Mən demiş-
dim ki, biz Ermənistanla sərhədləri 
müəyyən etməliyik. Ermənistan bundan 
imtina edirdi, ilyarım imtina edirdi. 
Amma nəticə nə oldu? Mayın 24-də 
Azərbaycan–Ermənistan sərhədində 
komissiyaların birinci görüşü keçirildi. 
Bunun çox böyük mənası var. Həm o 
nöqteyi-nəzərdən ki, biz bu sərhədləri 

müəyyən edəcəyik və bu, çox vacibdir. 
Çünki ermənilər o sərhədləri də zəbt 
etmişlər. Digər tərəfdən bu, avtomatik 
olaraq Ermənistanda revanşist, faşist 
qüvvələr tərəfindən Azərbaycana qarşı 
irəli sürülən ərazi iddialarına da rəsmən 
son qoyur. Çünki əgər biz sərhədləri 
müəyyən ediriksə, hansı dırnaqarası 
“Dağlıq Qarabağ” statusundan söhbət 
gedə bilər?! Qarabağ zonası var, 
Qarabağ diyarı var. Bu, Azərbaycan 
ərazisidir və bütün dünya bunu qəbul 
edir. Ona görə Azərbaycan–Ermənistan 
sərhəd delimitasiyası üzrə komis-
siyaların birinci iclasının çox böyük 
əhəmiyyəti var”.

Bəli, Azərbaycanın ötən müddətdə 
beynəlxalq ictimaiyyət tərəfindən qəbul 
olunan sülh gündəliyi, bu istiqamətdə 
təşəbbüsləri hazırda Cənubi Qafqazda 
regional inkişaf üçün yeni imkanlar 
yaradıb. Ermənistan isə ölkəmizin sülh 
müqaviləsinin imzalanması üçün təklif 
etdiyi 5 prinsiplə razılaşıb və belə bir 
hal bu respublikanın Azərbaycanın sülh 
və əməkdaşlıq çağırışlarına müsbət ca-
vab verməsini şərtləndirib. İşğalçı ölkə 
Azərbaycanın sülh çağırışına müsbət 
yanaşmadan başqa yolu qalmadığını, 
belə təqdirdə həm Cənubi Qafqazda 
sabitliyin uzunmüddətli və dayanıqlı 
olacağını, həm də xalqının düşdüyü so-
sial-iqtisadi böhrandan xilas ediləcəyini 
yaxşı anlayıb. 

Prezident İlham Əliyev 
postmünaqişə dövründə Cənubi 
Qafqazın siyasi arxitekturasını şərh 
edərkən, gələcəkdə bütün istiqamətlər 
üzrə inteqrasiya və inkişafın, xüsusən 
də uzunmüddətli sülh və təhlükəsizliyin 
yaradılmasının vacibliyini dəfələrlə bil-
dirib. Bunun üçün Azərbaycan təkliflərlə 
çıxış edib və bu təkliflər Ermənistanın 
kapitulyasiyası hesab olunan 2020-ci 
il 10 noyabr tarixli üçtərəfli Bəyanatda 

da öz ifadəsini tapıb. İndiki mərhələdə 
də iki dövlət arasında münasibətlərin 
normallaşdırılması ilə bağlı gündəliyi 
dövlətimizin başçısı müəyyənləşdirib. 

Azərbaycanın yaratdığı yeni reallıq-
larda, regionda münasibətlərin normal-
laşdırılması prosesində diqqətçəkən 
başqa bir məqam vasitəçiliklə bağlı 
missiyanın dəyişməsi, yeni forma-
tın yaranmasıdır. Artıq bu missiyanı 
Avropa İttifaqı üzərinə götürüb. Bu 
beynəlxalq qurum regional əməkdaşlıq 
səylərində iştirak etməyi, dayanıqlı 
sülh və rifah naminə region ölkələri 
arasında əməkdaşlıq əlaqələrinin 
genişləndirilməsini qarşıya əsas vəzifə 
kimi qoyub. Ədalət naminə deyək ki, 
indiyədək bu prosesdə ikili standartlara, 
beynəlxalq hüququn tapdalanmasına 
yer verilməsi nəzərə çarpmayıb. Yeri 
gəlmişkən, Azərbaycanın yaratdığı re-
allıqlar nəticəsində yuxarıda xatırlatdı-
ğımız kimi, Minsk Qrupu da artıq tarixin 
arxivinə göndərilib. 

Hazırda Azərbaycanın qarşısında 
duran əsas vəzifələrdən biri ölkəmizin 
Vətən müharibəsində parlaq qələbə 
nəticəsində işğaldan azad edilən 
ərazilərinin respublikanın ümumi 
iqtisadiyyatına reinteqrasiyasına, yeni 
beynəlxalq və regional nəqliyyat-
logistika dəhlizlərinin imkanların-
dan faydalanmasına nail olmaqdır. 
Bu isə yaxın gələcəkdə regionda 
təhlükəsizliyin, sabitliyin, rifahın və 
qarşılıqlı faydalı əməkdaşlığın forma-
laşmasını, eləcə də Cənubi Qafqazın 
lider dövləti olan Azərbaycanın bölgə 
iqtisadiyyatının ümumi arxitekturasının 
müəyyənləşdirilməsini reallaşdırmaq 
deməkdir. 

Vaqif BAYRAMOV,  
“Xalq qəzeti”

Azərbaycan etibarlı tərəfdaş 
olduğunu dünyaya sübut edib

Ötən həftə Bakı Enerji Həftəsi 
çərçivəsində 27-ci Beynəlxalq Xəzər Neft 
və Qaz Sərgisinin rəsmi açılış mərasimində 
Prezident İlham Əliyev Azərbaycan dövlətinin 
dünya ölkələrinin enerji təhlükəsizliyinə verdi-
yi töhfə haqqında ətraflı bəhs etdi. 

XX əsrin sonlarında Azərbaycanın 
Gürcüstanın Supsa limanına gedən birinci 
neft boru kəmərinin açılışı oldu. Bununla da 
Azərbaycan neftinin dünya bazarına ixracı 
baş tutdu. Ölkəmiz, həmçinin öz tərəfdaşları 
ilə birgə Xəzərin Azərbaycan sektoruna 
aid hissəsində qaz yataqlarının kəşfiyyat 
işlərinə də başladı. 2006-cı ildə Bakı –Tbili-
si– Ceyhan neft boru kəmərinin tikintisi başa 
çatdırıldı. Önəmlisi budur ki, nə Bakı–Tbilisi–
Ceyhan, nə də Azərbaycandan nəql edilən 
digər enerji borularında bu günə qədər hər 
hansı səbəbdən fasilə olmamışdır. 2007-ci 
ildən istismara verilən Bakı–Tbilisi–Ərzurum 
qaz kəməri vasitəsilə ilk Azərbaycan qazı 
region bazarlarına nəql olunmağa başladı.

XXI əsrin ən böyük layihələrindən sayılan 
Cənub Qaz Dəhlizi vasitəsilə Azərbaycanın 
təbii qazı qonşu dövlətlərlə yanaşı, Avro-
pa ölkələrinə də ixrac edilir. 2021-ci ilin ilk 
günündən ilin sonuna qədər Cənub Qaz 
Dəhlizi vasitəsilə 22 milyard kubmetr təbii 
qaz ixrac edilib. Texniki infrastrukturun 
yenilənməsi və Azərbaycan qazına olan 
tələbatı nəzərə alaraq, bu il ixracın 24 mil-
yard kubmetrə çatdırılacağı gözlənilir. Bu da 
ölkəmizin valyuta ehtiyatlarının artırılması 
ilə yanaşı bir sıra Avropa dövlətlərinin təbii 
qaza olan tələbatının xeyli yaxşılaşdırılma-
sına töhfə vermiş olacaq. Bu gün dünyada 
Azərbaycan qazına olan tələbat artmaqdadır. 
Sözsüz ki, qısa müddət ərzində hasilatı artır-
maq mümkün deyil. Möhtərəm Prezidentimiz 
çıxışında qaz hasilatının artırılması üçün yeni 
müqavilələrin bağlanmasının vacib olduğunu, 
eləcə də tərəfdaşlar, sərmayədarlar, həmçinin 
enerji şirkətləri ilə birgə çalışmaların vacib 
olduğunu iştirakçıların diqqətinə çatdırdı.

Bu gün ABŞ və Böyük Britaniya kimi bö-
yük dövlətlərin Azərbaycanın enerji siyasətini 
dəstəkləməsi hər birmizdə qürur hissi yaradır. 
Dünya Bankı da daxil olmaqla dünyanın bir 
çox nəhəng bankları və maliyyə qurumları 
Cənub Qaz Dəhlizinin maliyyələşdirilməsində 
yaxından iştirak edirlər. Avropa Komissiyası 
da Cənub Qaz Dəhlizi layihəsinin icrasında 
mühüm rol oynayır.

Azərbaycanda elektrik enerjisi, 
bərpaolunan enerjinin istehsal olunması 

istiqamətində böyük işlər görülür. Azərbaycan 
özünün elektrik enerjisinə olan tələbatını 
100 faiz ödəməklə yanaşı, qonşu ölkələrə də 
elektrik enerjisi ixracını həyata keçirir. Elektrik 
enerjisi istehsalı sahəsində görülən böyük 
layihələrin həyata keçirilməsi nəticəsində 
yaxın vaxtlarda Avropa ölkələrinə də elektrik 
enerjisi ixrac ediləcək. 

Azərbaycan etibarlı tərəfdaş olduğunu 
bütün dünyaya sübut edib. 1994-cü ildə xarici 
şirkətlərlə imzalanmış müqavilə və sazişlər 
bu günə qədər bir söz dəyişdirilmədən 
qüvvədə saxlanılmışdır. Ölkəmiz hər zaman 
öz öhdəliklərinə və imzasına hörmətlə ya-
naşır və qarşı tərəfdən də bu cür münasibət 
gözləyir. 

Ölkəmiz bu gün dünyanın ən böyük 
enerji şirkətlərindən olan “ACWA Power “ və 
“Masdar “ şirkətləri ilə əməkdaşlıq edir. Bu 
şurkətlər respublikamızda Günəş və küləklə 
işləyən iki böyük elektrik stansiyası inşa edir. 
İşğaldan azad edilmiş Kəlbəcər və Laçın 
rayonlarında Günəş və külək elektrik stansi-
yalarının tikilməsi nəzərdə tutulub. 

Dövlət başçımız bildirdi ki, Azərbaycan 
digər ölkələr üçün vacib tranzit imkanlara 
malikdir. Bu gün Azərbaycan dünyada iqti-
sadiyyatı ən sürətlə inkişaf edən ölkələrdən 
biridir. Bu il ümumdaxili məhsul istehsalı 7,2 
faiz, qeyri neft sektorunda isə 11,5 faiz artım 
olmuşdur. Xarici borcumuzun ümumdaxili 
məhsulun 12,5 faizini təşkil etməsi ölkəmizin 
iqtisadiyyatının inkişafı üçün münbit şərait ya-
radır. Fəxr edirik ki, Azərbaycanın gələcəkdə 
daha sürətli inkişafını təmin edəcək İlham 
Əliyev kimi lideri var.

Kamilə ƏLİYEVA, 
Milli Məclisin deputatı

Ümummilli lider Heydər Əliyev müstəqilliyimizin ilk illərində Azərbaycan 
dövlətinin gələcəkdə iqtisadi inkişafını və güclü dövlətə çevrilməsini təmin 
edəcək beynəlxalq bir layihəni reallaşdırdı. Dünyanın nəhəng neft və qaz 
şirkətləri ilə ölkəmiz arasında “Əsrin müqaviləsi”nin imzalanması ilə ulu öndər 
Azərbaycanın qapılarının dünya investorlarının üzünə açıq olduğunu bəyan 
etdi. 

Bu gün Prezident İlham Əliyev ulu öndərin alternativi olmayan siyasət 
kursunu uğurla davam etdirir. Azərbaycan mövcud olan bütün resursların-
dan istifadə edərək öz enerji təhlükəsizliyini təmin edib. Ölkəmiz bir çox 
dövlətlərin də enerji təhlükəsizliyinin təmin olunmasında mühüm rol oynayır. 
Azərbaycan qonşu ölkələrlə yanaşı bir sıra Avropa dövlətlərinə də enerji ixrac 
edir.

Qarabağ və Şərqi Zəngəzur “Yaşıl enerji” zonasına çevrilir

“Yaşıl enerji” zonası layihəsinin 
Qarabağ və Şərqi Zəngəzurda 
reallaşdırılmasını potensial 
imkanlarla bərabər, digər 
amillər də şərtləndirir. Belə ki, 
bu gün dünyanın ən qabaqcıl 
texnologiyaları alternativ enerjidən 
istifadənin stimullaşdırılmasına 
və ekoloji tarazlığın təmin 
edilməsinə yönəldiyindən, adları 
çəkilən iqtisadi rayonların bərpa-
yenidənqurma məsələlərində də 
bu istiqamət əsas götürülür. 

Azərbaycan Prezidenti İlham 
Əliyevin təsdiqlədiyi “Azərbaycan 
2030: sosial-iqtisadi inkişafa 
dair Milli Prioritetlər”də də qlobal 
iqlim dəyişikliklərinin miqyasının 
azaldılması, təmiz ətraf mühitin 
təmin olunması və Azərbaycanın 
“yaşıl enerji” ölkəsinə çevrilməsi 
kimi məsələlər yaxın onilliyin əsas 
strateji istiqaməti kimi göstərilib.

Qarabağ və Şərqi Zəngəzurda 
artıq bir neçə su-elektrik stansiyası 
inşa edilərək, işə salınıb. Günəş, 
eləcə də külək stansiyalarının 
yaradılması ilə bağlı konkret 
planların da ardıcıllıqla həyata 
keçirilməsi diqqət mərkəzində 
saxlanılıb. Məsələn, BP şirkəti 
ilə imzalanmış icra müqaviləsinə 

əsasən, Cəbrayıl rayonunda 240 
meqavat gücündə günəş-elektrik 
stansiyasının tikilməsi qərara 
alınıb. 

Xatırladaq ki, Qarabağ və 
Şərqi Zəngəzurda “yaşıl enerji” 
zonası 10 min kvadratkilometr 
ərazini əhatə edir. Bura daxil 
olan bölgələr 7200 meqavat 
Günəş, 2000 meqavat külək 
enerjisi potensialına malikdir. 
Ölkəmizin daxili su ehtiyatlarının 
isə təxminən, 25 faizi, yəni illik 
2 milyard 560 milyon kubmetri 
bu ərazilərdə formalaşır. Günəş 
enerjisi potensialı Füzuli, Cəbrayıl, 
Zəngilan və Qubadlıda, külək 
enerjisi potensialı isə Laçın və 
Kəlbəcərin dağlıq ərazilərində 
müşahidə olunur. Aparılan təhlilə 
əsasən, işğaldan azad edilmiş 
ərazilərdə, bütövlükdə, 10 min 
meqavata yaxın bərpaolunan 
külək və günəş-elektrik enerjisinin 
istehsalı mümkündür. Regionun 
Tərtərçay, Bazarçay, Həkəriçay 
kimi əsas çaylarının və digər kiçik 
çayların da böyük hidroenerji 
potensialı var. Həmçinin ilkin 
təhlillərə əsasən, Kəlbəcərdə 
günlük 3093 kubmetr, Şuşada 
isə günlük 412 kubmetr termal 

su ehtiyatlarının mövcud olması 
ehtimal edilir.

Bu ehtiyatlar “yaşıl enerji” 
zonasının yaradılması 
istiqamətində müxtəlif layihələrin 
həyata keçirilməsini şərtləndirir. 
Təkcə cari il beş kiçik su-elektrik 
stansiyasının tikintisi nəzərdə 
tutulur. Hazırda Cəbrayıl 
rayonunda günəş-elektrik 
stansiyasının inşa edilməsi 
istiqamətində inamlı addımlar 
atılır. 

Türkiyə Prezidenti Rəcəb 
Tayyib Ərdoğanın Bakı Enerji 
Həftəsinin iştirakçılarına 
ünvanladığı təbrik məktubunda da 

bu məsələ təqdir edilir. Məktubda 
Prezident İlham Əliyevin 
rəhbərliyi ilə Azərbaycanın 
bərpaolunan enerji növlərinin 
inkişafı istiqamətində mühüm 
addımlar atıldığı diqqətə çatdırılır: 
“Qardaşım İlham Əliyevin liderliyi 
ilə Azərbaycanın bərpaolunan 
enerji sahəsində nümayiş etdirdiyi 
mövqe regional sabitlik və rifah 
baxımından “yol xəritəsi” rolunu 
oynayır. Bu baxımdan, Qarabağın 
və Şərqi Zəngəzurun “yaşıl enerji 
bölgəsi” elan edilməsi son dərəcə 
düzgün addımdır”.

Bakı Enerji Həftəsi 
çərçivəsində Şuşada keçirilən 

“Xalis sıfıra aparan yol: İşğaldan 
azad edilmiş ərazilərin yaşıl 
enerji potensialının inkişafı” 
mövzusunda xüsusi sessiyada 
da Qarabağ və Şərqi Zəngəzurun 
“yaşıl enerji” zonasına çevrilməsi 
haqqında danışılıb. Energetika 
naziri Pərviz Şahbazov bildirib ki, 
adları çəkilən iqtisadi rayonlarda 
aparılan genişmiqyaslı bərpa-
quruculuq prosesi çərçivəsində 
20 meqavatlıq elektrik stansiyaları 
istismara verilib. Bu il daha 5 
stansiyanın istifadəyə veriləcəyi 
nəzərdə tutulub. 

Nazir daha sonra vurğulayıb 
ki, Şuşa da daxil olmaqla, bu 

ərazilərdə 19 yarımstansiya 
inşa və bərpa edilib, hazırda 7 
yeni yarımstansiya tikilir, 8-nin 
də inşası planlaşdırılır. Strateji 
hədəflər isə daha böyükdür: 
“Azərbaycan bu ərazilərin yenidən 
qurulmasına enerji dayanıqlığı 
ilə bağlı müasir çağırışlar və 
qlobal iqlim dəyişikliyi probleminin 
həllinə dəstək müstəvisində 
yanaşır. Azərbaycan Prezidentinin 
Qarabağ və Şərqi Zəngəzuru 
xalis sıfır emissiyalı “Yaşıl enerji 
zonası” elan etməsi mütərəqqi 
inkişaf siyasətinin örnəyidir”.

Bu bölgənin “Yaşıl enerji 
zonası” konsepsiyasının həyata 
keçirilməsi üçün ideal ərazilər 
olduğunu vurğulayan Pərviz 
Şahbazov Cəbrayılda 240 
meqavatlıq Günəş enerjisi üzrə 
BP ilə əməkdaşlıq edildiyini, 
qarşıdakı illərdə 83 MVt gücündə 
18 kiçik su elektrik stansiyasının 
və 150 MVt damüstü Günəş 
sistemlərinin də qurulmasına özəl 
və xarici investisiyanın cəlbinin 
nəzərdə tutulduğunu diqqətə 
çatdırıb. 

Bakı Enerji Həftəsi 
çərçivəsində Şuşada keçirilən 
xüsusi sessiyada, həmçinin 140 
MVt gücündə “Xudafərin” və “Qız 
Qalası” su elektrik stansiyalarının 
istismara verilməsi, bütün bunlarla 
birgə yeni meqa layihələrin 
regionun “yaşıl” inkişafına 
töhfə verəcəyi vurğulanıb. Eyni 
zamanda, tarix boyu mənəvi enerji 
mənbəyimiz olan Şuşanın da artıq 

“yaşıl enerji” zonasının mərkəzinə 
çevrildiyi vurğulanıb. Bu gün 4 
min meqavatlıq külək və Günəş 
enerjisi layihələri üzrə əməkdaşlıq 
sənədinin imzalanması üçün 
məkan olaraq bu qədim 
mədəniyyət paytaxtımızın 
seçilməsi bunun daha bir təsdiqinə 
çevrilib. 

Xatırladaq ki, iyunun 4-də 
Energetika Nazirliyi və BP 
arasında Cəbrayılda 240 
MVt gücündə günəş elektrik 
stansiyası layihəsinin birgə 
həyata keçirilməsi ilə bağlı növbəti 
addımların atılması məqsədilə 
2021-ci ilin iyun ayında bağlanmış 
İcra Müqaviləsinə Əlavə 
imzalanıb. 

Bakı Enerji Həftəsi 
çərçivəsində Şuşa şəhərində 
imzalanan bu sənəd “Şəfəq” 
adlı günəş elektrik stansiyası 
layihəsinin reallaşdırılması 
istiqamətində birgə fəaliyyəti 
yekunlaşdırmaq üçün görüləcək 
tədbirləri əks etdirir.

İcra Müqaviləsinə edilmiş 
Əlavə sənədinə əsasən, layihənin 
icrasında səmərəli texniki və 
kommersiya həllinə nail olmaq 
üçün “Virtual enerji ötürülməsi 
mexanizmi” adlı biznes modelinin 
tətbiqi planlaşdırılır. Bu model 
layihə çərçivəsində Cəbrayılda 
Günəş enerjisinin istehsalına və 
onun ölkənin digər hissələrində 
dövlət və ya özəl alıcılara satışına 
imkan yaradır.

V.BAYRAMOV, “Xalq qəzeti”

Prezident İlham Əliyev ötən il mayın 3-də “Azərbaycan 
Respublikasının işğaldan azad edilmiş ərazilərində “yaşıl 
enerji” zonasının yaradılması ilə bağlı tədbirlər haqqında” 
Sərəncam imzalamaqla ölkəmizdə “yaşıl enerji” zonasının 
qurulmasına mühüm önəm verildiyini diqqətə çatdırıb. 

